
Mijmeringen an de wand: 
 

Alderbärsten wat bin-k inniens een olde falderappe ewörren. 

Saotes veur Paosen  belt mien dochter  mi’j iniens op umme te vertellen dät 

mien olde maot, Henny Kroeze, met zien steile wand in Ni’jleusen stiet. Ik adde 

dööraover  eerder wel een mailtien veurbi’j zien kommen, maer umdät ik 

s’mörgens naor de Dialectkringe zol en nog te druk met andere dingen bin, a-k 

niet verwacht döör nog naor toe te gaon. Mien dochter ad Henny nog èven 

espröken en von toch da-k èven mosse kommen, zi’j wollen mi’j wel opalen, 

umdät de dochter van Henny, dät is Kim now ook in de wand  reed met de 

Indian.  

Tja .. en dan is iene en iene iniens twie !    OK . .  ik konne der an ! 

’t Wärk an de kante elegd .. de scooter epakt . . camera van uus op-e-aald en 

naor Ni’jleusen ejaagd.  

Bi’j Ten Kate Moteren was een Pitstopdag  örganiseerd wöör ’t Raceteam 

anwezig wazze en der verskillende stuntteams demonstraties  gaven en zo ook 

de steile wand van Henny Kroeze.  

 

Een steile wand is een rechtopstaonde tonne wöörin met motoren in de ronte 

wört erejen. 

In mien jeugd ston een dergelieke attractie tiedens de Zwolse kärmse vake op ’t 

Rodetorenplein. 

 



Ik bin jörenlank met de steile wand van Max Middelbosch op pad ewest umme 

maer te laoten zien hoe indrukwekkend dät wärk is, met de doelstelling, de 

steile wand as olde attractie te be-ollen.  

De wand van ’t  Harley-museum, now American Motercycle Museum in Raolte,  

is verkocht en stiet now bi’j mien weten in Italië. Maer de doelstelling is wel e-

aald  umdät Henny Kroeze, toen die ’t ri’jen ienmaol onder de knie ad een eigen 

wand ef ekocht en now de ienigste, nog reizende,  steile wand in Nederland is. 

 

Maer döör stao-j dan weer, as olde grieze 

doeve, tussen al dät volk in die flitsende 

motorpakken.   

 

’t Was alderbärstens mooi weer en dan ef 

iederiene ’t al gauw naor de zin.  

Èven erinneringen opalen met Henny an die 

mooie tied van een antal jören gelèden.  

 

En waerachtig ik begonne ’t iniens een bettien te missen. Ik bin wel gien 

persoon die zich op zien gemak vulen tussen grote groepen mensen, maer dät 

volk ( die motorfanaten ) is toch wel wat anders.   

 

 

A-j der in slagen die groepen te vermaken met 

pure techniek van ’t ri’jen tegen de wand, is dät 

gewoon mooi umme te doen. Ik wolle zo de 

brommert wel weer griepen en dät dink in de 

wand jaegen, maer dät  e-k toch maer niet edaon,  

döör is de dochter van Henny de show met 

begunnen.   

 

 

En a-k die dag een trotse vader ebbe bezien . . . 

dan is dät toch Henny Kroeze wel ewest.  

Echt die man ston gewoon te straolen van trots 

dät zien kinder ook in de wand wollen ri’jen.  

 

 

 

 

En of dät now vaders trots,  maer moeders angst is ? . . dät  laot ik in ’t midden 

want ik ebbe de vrouwe van Henny, Sjanne,  niet espröken.  

 

 



Now ston de tonne elk opterden ärtstikke vol en dät wärkt ook anstèkelig naor 

de rieders toe, oe enthousiaster ’t publiek is oe mooier de show uutendelijk 

wöört.  

 

 

 

 

 

 

 

 

 

 

 

 

 

 

 

 

 

 

 

 

 

 

 

 

En olt der rèkening met . . .  

zi’j  kunnen ärg oge kommen ! 



En dan . .  iets wöör ik mi’j  alle jóren dät der bi’j bin ewest aover ebbe 

verwondered,  . . .  de vrijwilliger uut  ’t publiek die met wil ri’jen veur op de 

motor.  

 

Ook disse dag waren der steeds weer meiden die der wel veur in de riege wollen 

gaon staon … as zi’j maer wieren  eközen.  Ze melden zich veur de show al an.  

Echt ik ebbe bewondering veur die meiden.  

 

Zi’j kommen lachend de tonne in lopen en gaon dan  

bi’j een vremde veur op de motor zitten en laoten 

zich dan de wand injaegen.   

 

 

 

 

 

 

 

 

 

 

 

 

 

 

 

 

 

 

 

 

 

 

 

 

Ik eb ’t nog nooit edaon 

of edörft.   

 

 

 

 

 Maer zi’j ef in ieder geval wel wat te vertellen op een verjöördag !  



Toch blik wel weer . . een pèr onverwachte dingen kunnen een boel erinneringen 

opalen.  

 

 

 

 

 

 

 

 

 

 

 

 

 

 

 

   De dodenrit .  .  twie motoren te gelieke in de wand. 
 

  

 

 

                          An ’t ende van de show  .  .  ofskeid van ’t publiek. 
 

 

 

 

 

 

 

 

 

 

 

 

 

 

 

Ik ebbe de ele Paosen last e-ad van mijmeringen an de wand.  

Ik wörre te olt veur dät soort dingen of mu-k ze juust meer gaon opskrieven ?  
 

Görendrögien W.   april 2014 

 


